
A.B.Qocayevin Kəlbəcər Rayon İcra 
Hakimiyyətinin başçısı təyin edilməsi haqqında
Azərbaycan Respublikası Prezidentinin Sərəncamı

Azərbaycan Respublikası Konstitusiya-
sının 124-cü maddəsinin II hissəsini rəhbər 
tutaraq qərara alıram:

Azər Bəhlul oğlu Qocayev  
Kəlbəcər Rayon İcra Hakimiyyətinin  

başçısı təyin edilsin.

İlham ƏLİYEV 
Azərbaycan Respublikasının 

Prezidenti
Bakı şəhəri,  13 may 2020-ci il

“Azərbaycan Respublikası Prezidentinin 
Administrasiyasında vətəndaşların videoqəbulunun 

təşkili Qaydası”nın təsdiq edilməsi haqqında
Azərbaycan Respublikası Prezidentinin Fərmanı

Azərbaycan Respublikası Konstitusiyası-
nın 109-cu maddəsinin 32-ci bəndini rəhbər 
tutaraq, Azərbaycan Respublikası  
Prezidentinin Administrasiyasında 
vətəndaşların qəbulu sahəsində operativliyin 
təmin edilməsi və vətəndaş müraciətlərinə 
baxılma işində səmərəliliyin artırılması 
məqsədilə qərara alıram: 

1. “Azərbaycan Respublikası 
Prezidentinin Administrasiyasında 

vətəndaşların videoqəbulunun təşkili 
Qaydası” təsdiq edilsin (əlavə olunur).

2. Azərbaycan Respublikası Prezidenti-
nin Administrasiyası və yerli icra hakimiyyəti 
orqanları videoqəbulların təşkili və həyata 
keçirilməsi üçün zəruri tədbirlər görsünlər.

İlham ƏLİYEV 
Azərbaycan Respublikasının Prezidenti

Bakı şəhəri,  13 may 2020-ci il

“Avtomobil nəqliyyatı haqqında” Azərbaycan Respublikası 
Qanununun tətbiq edilməsi barədə” Azərbaycan 
Respublikası Prezidentinin 2008-ci il 4 iyul tarixli  

792 nömrəli Fərmanında dəyişiklik edilməsi haqqında

Azərbaycan Respublikası Prezidentinin Fərmanı
Azərbaycan Respublikası Konstitusiyası-

nın 109-cu maddəsinin 32-ci bəndini rəhbər 
tutaraq qərara alıram:

“Avtomobil nəqliyyatı haqqında” 
Azərbaycan Respublikası Qanununun tətbiq 
edilməsi barədə” Azərbaycan Respublika-
sı Prezidentinin 2008-ci il 4 iyul tarixli 792 
nömrəli Fərmanının (Azərbaycan Respub-
likasının Qanunvericilik Toplusu, 2008, № 
7, maddə 610; 2009, № 10, maddə 779;  
2016, № 4, maddə 661, № 6,  maddə 1064, 
№ 11, maddə 1840; 2017, № 6, maddə 
1083; 2018, № 12  (I kitab), maddə 2600; 

2019, № 5, maddə 838, № 8, maddə 1408) 
2.2-3-cü bəndinə “Bakı Nəqliyyat Agentliyi” 
sözlərindən sonra “, Azərbaycan Respublika-
sı Təhsil Nazirliyinin tabeliyindəki peşə təhsili 
müəssisələrində təhsil alanlara münasibətdə 
Azərbaycan Respublikasının Təhsil Nazirliyi 
yanında Peşə Təhsili üzrə Dövlət Agentliyi” 
sözləri əlavə edilsin.

İlham ƏLİYEV 
Azərbaycan Respublikasının Prezidenti

Bakı şəhəri,  13 may 2020-ci il

Prezident İlham Əliyev Azər Qocayevi Kəlbəcər 
Rayon İcra Hakimiyyətinin başçısı vəzifəsinə təyin 

olunması ilə əlaqədar videoformatda qəbul edib

Videoqəbulda çıxış edən 
Prezident İlham ƏLİYEV dedi:

– Siz bu gün Kəlbəcər Rayon 
İcra Hakimiyyətinin başçısı vəzifəsinə 
təyin edilirsiniz. Bu, sizə göstərilən 
böyük etimaddır. Siz bu etimadı 
doğrultmalısınız. Siz gəncsiniz, cəmi 
34 yaşınız var. Sizin təyinatınız, eyni 
zamanda, onu göstərir ki, gənclərə bu 
gün çox böyük imkanlar yaradılır, on-
ların fəaliyyəti üçün bütün şərait ya-
radılıbdır və gənclər məsul vəzifələrə 
təyin edilirlər.

Son vaxtlar, xüsusilə bu sahədə 
daha ciddi addımlar atılır. Gənc nəslin 
nümayəndələri mərkəzi və yerli icra 
orqanlarının rəhbərliyinə gətirilir. 
Hesab edirəm ki, bu, düzgün addım-
dır. Çünki gənclər cəmiyyətimizin 
fəal təbəqəsidir. Bizim gənclərimizin 
mütləq əksəriyyəti milli ruhda, 
vətənpərvərlik ruhunda tərbiyə alıb 
və bu gün ölkəmizin hərtərəfli inkişafı 
üçün öz biliklərini ortaya qoymağa 
hazırdırlar.

Ümumiyyətlə, gənclər son illər 
ərzində ictimai həyatda çox fəal rol 
oynayırlar. Mən xüsusilə könüllüləri 
qeyd etmək istərdim. Bu il mənim 
Sərəncamımla “Könüllülər ili” elan 
edilmişdir. Mən çox şadam ki, qısa 
müddət ərzində Azərbaycanda çox 
böyük, çoxminli könüllülər ordusu ya-
radılıb və könüllülər öz işi, öz əməlləri 
ilə cəmiyyətdə çox böyük rəğbət 
qazana biliblər, bizim ümumi işimizə 
çox böyük töhfə verirlər. Könüllülər 
hərəkatı ASAN könüllülərdən baş-
lamışdır. Bu gün ASAN könüllüləri, 
sözün əsl mənasında, Azərbaycan 
gəncliyinə xas olan ən gözəl 
xüsusiyyətləri özlərində birləşdirirlər, 
o xüsusiyyətləri təcəssüm etdirirlər. 
Hazırda digər sahələrdə də 
könüllülər kifayət qədər geniş 
fəaliyyət göstərirlər. Mən daim on-
ların fəaliyyətini izləyirəm və onların 
fəaliyyətinə yüksək qiymət verirəm. 
Mənim göstərişimlə mərkəzi və 
yerli icra orqanlarında da könüllülər 
işə cəlb edilməlidirlər. Siz də icra 
hakimiyyəti başçısı kimi bu məsələyə 
diqqət yetirin ki, həm ictimai nəzarət 
baxımından işlər daha yaxşı getsin, 
həm ictimai fəallıq artsın və bu gün 
insanları narahat edən məsələlər öz 
həllini tapsın. Buna nail olmaq üçün 
əlbəttə ki, ilk növbədə, mərkəzi və 
yerli icra orqanları səmərəli fəaliyyət 
göstərməlidirlər, eyni zamanda, 
ictimai nəzarət yüksək səviyyədə 
olmalıdır. Ona görə sizin təyinatınız 
həm sizə göstərilən etimaddır, 
eyni zamanda, gənclərə göstərilən 
diqqətdir. Bir daha demək istəyirəm 
ki, siz bu yüksək etimadı öz işinizlə 
doğrultmalısınız. 

Kəlbəcər Azərbaycanın ən gözəl 

diyarlarından biridir. Kəlbəcərin füsun-
kar təbiəti, gözəl meşələri, dağları, 
çayları, tarixi abidələri Azərbaycan 
xalqının milli sərvətidir. Əfsuslar 
olsun, erməni vandalları tərəfindən 
Kəlbəcərdə və işğal edilmiş digər tor-
paqlarda yerləşən tarixi abidələrimizin 
mütləq əksəriyyəti, demək olar ki, 
hamısı dağıdılıb, yaxud da yarıda-
ğılmış vəziyyətdədir. O cümlədən 
Kəlbəcər rayonunun ərazisində 
Azərbaycan xalqına məxsus qədim 
tarixi abidələr dağıdılıbdır. Amma 
gün gələcək biz işğal edilmiş bü-
tün torpaqlarda hazırda dağılmış 
vəziyyətdə olan bütün abidələri, 
bütün infrastrukturu bərpa edəcəyik. 
Azərbaycan öz suverenliyini bərpa 
edəcəkdir və bunu deməyə əsas 
verən bir çox amillər var. O cümlədən 
bizim beynəlxalq mövqelərimizin 
möhkəm olması, ölkəmizin ərazi 
bütövlüyünün bütün dünya tərəfindən 
qəbul edilməsi və son illər ərzində 
bütün aparıcı beynəlxalq təşkilatların 
qərar və qətnamələrində ölkəmizin 
ərazi bütövlüyünə birmənalı şəkildə 
dəstək ifadə edilir. O cümlədən bu 
yaxınlarda separatçılar tərəfindən 
keçirilmiş qondarma seçkilərin dünya 
birliyi tərəfindən tanınmaması və 
aparıcı beynəlxalq təşkilatların bu 
məsələ ilə bağlı yekdil fikri bir daha 
bizim mövqeyimizi gücləndirmişdir və 
separatçılara, onların havadarlarına, 
işğalçı Ermənistana vurulan növbəti 
zərbə olmuşdur. Bununla bərabər, 
əminəm ki, bizim artan iqtisadi poten-
sialımız, hərbi gücümüz və bölgədə 
artan nüfuzumuz - bütün bu amillər 
Azərbaycan dövlətinin suverenliyinin 
tam bərpa olunmasına gətirib çıxara-
caqdır. Hər bir Azərbaycan vətəndaşı 
öz işi ilə bu günü yaxınlaşdırmalıdır 
və bu istiqamətdə çox fəal iş aparılır. 

Kəlbəcərin işğal altına düşməsinin 
səbəbkarı xəyanətkar AXC–Mü-
savat hakimiyyətidir. Məhz onların 
xəyanətkar və yarıtmaz fəaliyyəti 
nəticəsində 1993-cü ilin aprel ayın-
da Kəlbəcər işğal altına düşmüşdür, 
vətəndaşlarımız həlak olmuşdur və 
Kəlbəcərdən olan bütün soydaş-
larımız məcburi köçkün şəraitində 
yaşamağa məcbur olmuşlar. Bu 
cinayət AXC–Müsavat hakimiyyətinin 
birinci cinayəti deyildi. Şuşanın və 
Laçının işğal altına düşməsində 
də AXC-Müsavat tandeminin çox 
böyük mənfi rolu olmuşdur. O vaxt 
onlar Azərbaycanda hakimiyyət 
davası aparırdılar. Onların əsas 
məqsədi nəyin bahasına olursa-olsun 
hakimiyyətə gəlmək idi. Bu gün özünü 
radikal müxalifət adlandıran, əslində, 
indiki şəraitdə çox aciz durumda olan 
marginal qruplaşma nəyin bahasına 
olursa-olsun Azərbaycanda vəziyyəti 

pisləşdirmək istəyir. Təbii ki, onla-
rın buna nə gücü, nə də ağlı çatır. 
Ancaq onların niyyəti məhz budur: 
Azərbaycanı ləkələmək, ölkəmizin 
imicinə zərbə vurmaq, pandemiya 
dövründə apardığımız uğurlu siyasətə 
kölgə salmaq, xarici havadarlarının 
maraqlarını təmin etmək, satqın, xain 
təbəqə, “beşinci kolon” kimi xarici 
dairələrin əmrlərini yerinə yetirmək. 

1992-ci ildə Şuşanın və Laçının 
işğal olunması AXC-Müsavat cüt-
lüyünün gənc müstəqil Azərbaycan 
dövlətinə qarşı etdiyi satqınlıq, 
xəyanət və cinayətdir. Bir daha 
demək istəyirəm ki, o vaxt onların 
əsas məqsədi hakimiyyətə gəlmək 
idi. Hakimiyyət də kifayət qədər zəif 
idi, ona görə Şuşanın təhvil verilməsi, 
Laçının müdafiəsinin lazımi səviyyədə 
təşkil edilməməsi bilavasitə AXC-
Müsavat hakimiyyətinin, o vaxt o 
partiyaların rəhbərliyinin və onların 
üzvlərinin cinayətidir. O vaxt guya 
ki, Şuşanın müdafiəsini təşkil edən 
bir ünsür, xain, satqın, başına papaq 
qoyan, ancaq Şuşanı qorxaq kimi 
tərk edib qaçan demişdi ki, əgər 
Şuşa işğal altına düşsə, başıma 
güllə vuracağam. Bu günə qədər 
müxtəlif dairələrdə fırlanır. Bax, 
onların əməli budur. Onlar Şuşa-
nı təhvil veriblər ki, Azərbaycanda 
vəziyyət gərginləşsin, xalq ayağa 
qalxsın, hakimiyyət devrilsin və onlar 
hakimiyyətə gəlsinlər və belə də oldu. 
Bundan istifadə edərək, öz doğma 
torpaqlarını ermənilərə təhvil verərək 
AXC-Müsavat satqın cütlüyü 1992-ci 
ildə Şuşanın və Laçının işğalından 
sonra hakimiyyətə gəldi. Ancaq bir il 
ərzində ölkəmizi elə bərbad vəziyyətə 
qoydular ki, xalq ayağa qalxdı, onları 
süpürüb zibil yeşiyinə atdı və yeganə 
nicat yolunu Heydər Əliyevin sima-
sında gördü. O vaxta qədər onlar 
Kəlbəcəri ermənilərə təhvil verməklə 
böyük cinayət törətmişdilər. Çün-
ki Kəlbəcərin işğal altına düşməsi 
coğrafi baxımdan Dağlıq Qarabağla 
Ermənistan arasında bağlantı yaratdı 
və artıq bu, dəhliz deyildi, işğal 
altına düşmüş böyük bir ərazi idi. Bu, 
əlbəttə ki, ölkəmizə, gənc Azərbaycan 
dövlətinə vurulmuş böyük zərbə idi. 
Azərbaycan xalqı bunu unutmamalı-
dır, xalq düşmənlərini unutmamalıdır. 
Mən onları öz adları ilə çağırıram. 
Belə də olmalıdır. Çünki xalqa, 
dövlətə xəyanət edən xaindir. Xari-
cin maraqlarını burada təmin etmək 
istəyən, öz xalqına, öz xalqının, 
dövlətinin maraqlarına zərbə vurmaq 
istəyən düşməndir. Bunun başqa adı 
yoxdur. Hamı da bunu bilməlidir.

Siz gənc kadr kimi, ilk növbədə, 
məcburi köçkünlərə böyük diqqət 
göstərməlisiniz. Dövlət xətti ilə 
məcburi köçkünlərə çox böyük diqqət 
göstərilir. Fəaliyyətimizin bu istiqaməti 
2003-cü ildə mənim Prezident kimi 
fəaliyyətə başladığım dövrdən 
əsas xətt kimi davam edir. Mən o 
vaxt demişdim ki, beş il ərzində 
Azərbaycanda bir dənə də olsun 

çadır şəhərciyi qalmayacaq. Ancaq 
biz buna dörd il ərzində nail ola bildik. 
2007-ci ildə artıq Azərbaycanda bir 
dənə də çadır şəhərciyi qalmamış-
dı. Onu da bildirməliyəm ki, çadır 
şəhərciyi, o acı mənzərə də AXC-
Müsavat hakimiyyətinin məhsulu 
idi. Ondan sonra biz köçkünlərin 
yaşayış şəraitinin yaxşılaşdırılması 
və məşğulluğunun təmin edilməsi 
istiqamətində daha fəal işlər apardıq. 
Bu gün 300 mindən çox məcburi 
köçkün evlərlə, mənzillərlə təmin 
edilib. Təkcə keçən il 5 min köçkün 
ailəsi üçün mənzillər tikilibdir. Bu il 
isə bu rəqəm 7 minə və ola bilər 8 
minə çatacaq. Ona görə dövlət öz 
üzərinə düşən bütün vəzifələri icra 
edir. Keçən il mənim sərəncamımla 
məcburi köçkünlərin maddi təminatı 
da yaxşılaşdırılmışdır. Onlara verilən 
müavinətin həcmi 50 faiz artmışdır. 

Siz daim xalq içində olmalısınız, 
vətəndaşlarla bir yerdə olmalısınız, 
onların problemlərini təhlil etməlisiniz. 
İlk növbədə, əlbəttə ki, vəziyyəti tam 
təhlil etməlisiniz və xalqın, məcburi 
köçkünlərin problemlərinin həlli işində 
fəal olmalısınız. Elə məsələlər ola 
bilər ki, yerli icra orqanlarının buna 
gücü çatmasın, onda siz mütləq 
mərkəzi icra orqanlarına müraciət 
etməlisiniz. O məsələlər ki, sizin 
səlahiyyətinizdə olacaq, təbii ki, bütün 
bu məsələlər imkan daxilində öz 
həllini tapmalıdır. 

Əlbəttə ki, sosial ədalət prinsipləri 
üstünlük təşkil etməlidir. Ədalət 
hər bir sağlam cəmiyyətdə apa-
rıcı ideya, aparıcı tezis olmalıdır. 
Çünki ədalətsizlik insanları incidir, 
ədalətsizlik insanlarda inamı qırır. 
Ədalətsizlik nəticə etibarilə böyük 
problemlərə gətirib çıxarır. Ona 
görə hər bir sahədə ədalət prin-
sipi bərqərar olmalıdır. Məsələn, 
bu il köçkünlərə 8 minə yaxın 
mənzil veriləcək. Bu mənzillərin 
verilməsində tam şəffaflıq olmalı-
dır. Həm Dövlətqaçqınkom və eyni 
zamanda, yerli icra orqanları bura-
da birgə işləməlidirlər. Köçkünlərin 
dəqiq uçotu aparılmalıdır. Əfsuslar 
olsun ki, əvvəlki illərdə bu uçot 
lazımi səviyyədə aparılmırdı. Belə 
məlumatlar var ki, bəzən qəsdən apa-
rılmırdı. Çünki dəqiq uçotun olmama-
sı müxtəlif manipulyasiyaya yol açırdı. 
İndi biz araşdırma, təftiş aparırıq, 
görürük ki, köçkünlər üçün tikilmiş 
evlərdə bəzi hallarda heç köçkün sta-
tusuna aid olmayan insanlar yaşayır. 
İndi biz bəzi ictimai binaları boşaldı-
rıq, köçkünləri yeni mənzillərə köçürü-
rük, sonra da görürük ki, – məsələn, 
bu yaxınlarda mənə məlumat verildi, 
– bir binada yaşayanların 20 faizi heç 
köçkün deyildi. Necə gəliblər oraya? 
Kim onları yerləşdirib? Kim onları 
qeydiyyata alıb? Dövlət orqanları. 
Nəyinsə müqabilində bunu ediblər. 
Yoxsa necə ola bilər ki, köçkünlər 
üçün nəzərdə tutulan binada başqa 
insanlar yaşayır.

(ardı 2-ci səhifədə)

Hacıqabul Sənaye Məhəlləsinin ərazisinin 
genişləndirilməsi haqqında

Azərbaycan Respublikası Prezidentinin Sərəncamı
Azərbaycan Respublikası Konstitusiyası-

nın 109-cu maddəsinin 32-ci bəndini rəhbər 
tutaraq, ölkədə qeyri-neft sektorunun davamlı 
inkişafının təmin edilməsi, sənaye sahəsində 
fəaliyyət göstərən mikro, kiçik və orta sa-
hibkarların fəaliyyətinin dəstəklənməsi və 
əhalinin istehsal sahəsində məşğulluğunun 
artırılması məqsədilə qərara alıram:

1. Azərbaycan Respublikasının Nazirlər 
Kabineti:

1.1.	 Hacıqabul Sənaye Məhəlləsinin 
fəaliyyətinin genişləndirilməsi üçün Hacıqabul 
rayonu ərazisində 40 hektar torpaq sahəsinin 
məqsədli təyinatının dəyişdirilərək, sənaye 
təyinatlı torpaqlar kateqoriyasına keçirilməsini 
iki ay müddətində təmin edib Azərbaycan 
Respublikasının Prezidentinə məlumat ver-
sin;

1.2.	 bu Sərəncamın 1.1-ci bəndində 
nəzərdə tutulmuş torpaq sahəsinin icarəyə 

vermək hüququ ilə “Azərbaycan İnvestisiya 
Şirkəti” Açıq Səhmdar Cəmiyyətinin daimi 
istifadəsinə verilməsini üç ay müddətində 
təmin edib Azərbaycan Respublikasının 
Prezidentinə məlumat versin;

1.3.	 bu Sərəncamdan irəli gələn digər 
məsələləri həll etsin.

2. Azərbaycan Respublikasının İqtisa-
diyyat Nazirliyi bu Sərəncamdan irəli gələn 
məsələləri həll etsin.

3. Hacıqabul Rayon İcra Hakimiyyəti bu 
Sərəncamın 1.1-ci bəndində nəzərdə tutul-
muş torpaq sahəsinin məqsədli təyinatının 
dəyişdirilməsi ilə bağlı bir ay müddətində 
Azərbaycan Respublikasının Nazirlər Kabine-
ti qarşısında vəsatət qaldırsın.

İlham ƏLİYEV 
Azərbaycan Respublikasının Prezidenti

Bakı şəhəri,  13 may 2020-ci il

AZƏRBAYCAN  RESPUBLİKASI 
NAZİRLƏR  KABİNETİNİN  QƏRARI

№ 167                                          Bakı şəhəri, 12 may 2020-ci il
“Ümumi təhsil müəssisələrində 

peşəyönümü xidmətinin həyata 
keçirilməsi Qaydası”nın təsdiq edilməsi 
haqqında

“Ümumi təhsil haqqında” Azərbaycan 
Respublikasının 2019-cu il 29 mart tarixli 
1532-VQ nömrəli Qanununun tətbiqi barədə” 
Azərbaycan Respublikası Prezidentinin 2019-
cu il 27 may tarixli 711 nömrəli Fərmanının 

1.1.10-cu yarımbəndinin icrasını təmin etmək 
məqsədilə Azərbaycan Respublikasının 
Nazirlər Kabineti qərara alır:

“Ümumi təhsil müəssisələrində 
peşəyönümü xidmətinin həyata keçirilməsi 
Qaydası” təsdiq edilsin (əlavə olunur).

Əli ƏSƏDOV 
Azərbaycan Respublikasının Baş Naziri

Qeyd: Qərara edilmiş əlavələrin tam mətni ilə  www.cabmin.gov.az və  
www.xalqqazeti.com  saytlarında tanış  ola bilərsiniz.

�� Azərbaycan Respublikasının Prezidenti İlham 
Əliyev mayın 13-də Azər Qocayevi Kəlbəcər Rayon İcra 
Hakimiyyətinin başçısı vəzifəsinə təyin olunması ilə 
əlaqədar videoformatda qəbul edib.

